
 O FRANQUISMO. A POLÍTICA ECONÓMICA. 
Na economía do Franquismo pódense sinalar 2 etapas básicas, correspondentes a políticas económicas distintas: 
- 1939-1950 (aprox.) Autarquía e Intervencionismo do Estado 
Caracterízase este período polo estancamento económico e pola lenta recuperación. 
Plan de Estabilización de 1959: cambio de rumbo na política económica 
- 1959 - 1975. Liberalización da Economía. 
Caracterízase polo desenvolvemento económico e industrial. 
A Crise económica do petróleo de 1973 rematou co milagre español e puxo en evidencia as eivas 
A AUTARQUÍA: 
Varios factores explicarían a adopción desta política polo réxime franquista. Ademais de polo desastre económico derivado das consecuencias da guerra civil, a economía autárquica respondería a visión do réxime e do propio Franco de rexeitamento do Liberalismo e do convencemento da necesidade de aplicar un nacionalismo económico, coa dirección e intervención do Estado, como único medio de restablecer a produción e asegurar o abastecemento das necesidades do pobo español. Esta política coincidía coa defendida por Mussolini en Italia e Hitler en Alemaña e que en España tivera como precedente a política económica durante a ditadura de Primo de Rivera (intervencionismo, monopolios). 
Ademais a autarquía veríase reforzada a partir da derrota de Hitler e Mussolini co boicot internacional e ó illamento que as potencias aliadas aplican ó réxime de Franco. 
O ideal da autarquía era lograr a autosuficiencia económica, é dicir, producir en España todo o necesario para a economía evitando as importacións (modelo de substitución de importacións). Para conseguilo o Estado controlaba o comercio exterior, impoñendo fortes aranceis, obrigaba a consumir produtos españois, concedía o permiso para o establecemento de novas industrias, limitaba o capital estranxeiro a un 25% do capital total das empresas e declaraba industrias de interese nacional, nos anos 40 todas as relacionadas coa defensa do país, ás que se lle concedía créditos oficiais, exencións fiscais, compras directas polo Estado e licencias de importación. 
A concesión arbitraria de divisas e licencias de importación contribuíu a favorecer a un pequeno grupo de afectos ó réxime que se beneficiaban destas concesións e á aparición de prácticas fraudulentas como o tráfico de divisas, o mercado negro de produtos alimentarios (Ata 1950, máis dun 50% do trigo que se vendía en España era no mercado negro. A isto contribuía a escaseza da cartilla de racionamento e os prezos baixos taxados polo Servizo Nacional de Trigo, que facía que boa parte dos produtores vían un bo beneficio nos prezos do mercado negro ). 
Agricultura: 
Descenso produción: baixa produtividade, escaseza de abonos e maquinaria. Ademais aplícase unha Contrarreforma agraria, coa devolución de terras ós seus antigos propietarios. Créase o Instituto Nal. de Colonización, para incrementar a produción coa explotación de novas terras e en 1952 apróbase a Lei de Concentración Parcelaria, de 1952, para evitar a excesiva parcelación. 
Os resultados foron escasos. Desabastecemento de alimentos, sobre todo, nas cidades. Industria: Intervencionismo. Restricións investimentos estranxeiros. INI para control de sectores industriais básicos (Empresas Estado). Dependencia Tecnolóxica. 
Transportes: Nacionalización ferrocarrís vía ancha: RENFE. Escaseza vehículos e petróleo 
Política Fiscal: Non obrigatoria para rendas de traballo, nin propiedade. A maioría da recadación: contribucións directas sobre beneficios, usos e consumos 
Comercio: Intervido polo Estado: Exterior: Licencias e acordos bilaterais. 
Interior: Regulado por Comisaría de Abastecementos, Fiscalía e a Xunta Superior de Prezos 
Valoración da Autarquía: 
O balance dos anos 40, coa combinación de política autárquica, a relación coas potencias fascistas e o bloqueo despois do remate da 2ª guerra mundial, é moi pobre. Na agricultura asistirase a un retroceso da produción (nun país maioritariamente agrario, a produción representa os 2/3 da anterior á guerra, segundo a propaganda do réxime a causa da “pertinaz seca” ó que hai que engadir o fracaso da política de colonización), incapaz de abastecer á poboación e tendo que recorrer ás importacións, como en 1947-48 de Arxentina e que propiciará o desenvolvemento do estraperlo, así como a falta de modernización e mecanización (pola imposibilidade de importación de maquinaria e o feito de dispor dunha ampla masa de traballadores submisos e que cobran salarios moi baixos). 
Na Industria asístese tamén a un retroceso e non se acadará o nivel de produción industrial de 1935 ata os anos 50. 
A Fame foi a realidade cotiá da meirande parte da poboación española da posguerra. En 1940 impúxose a cartilla de racionamento, obrigatoria para poder retirar os alimentos que proporcionaba a Comisaría de Abastecementos. As racións eran insuficientes(Cuarto litro de aceite, Kg de arroz e cuarto de xabón para unha semana en 1943) e, a partir de 1943, as racións pasaron a ser diferentes para os nenos (60% dun home adulto), as mulleres (80% dun home adulto) Tiñan dereito a racións máis completas as nais xestantes, mineiros e traballadores de ferrocarrís. Ademais dos produtos alimenticios, estaban racionados o tabaco e a gasolina que so se entregaban ós varóns (non estaba ben visto que as mulleres fumaran e era moi raro que tiveran carné de conducir). Para sobrevivir, ós españois non lles quedou máis remedio que comprar no mercado negro, o estraperlo. Aproveitáronse desta necesidade desde os grandes propietarios ata particulares, pois co estraperlo obtíñanse enormes ganancias. Os prezos dos produtos estaban taxados polo goberno, a prezos moi baixos. Isto propiciou que moitos produtores de alimentos destinaran unha parte importante da colleita ou dos seus produtos para ser vendidos ilegalmente, de estraperlo, onde os prezos eran notablemente superiores (1Kg de azucre, 1,90 ptas en taxa, 20 pesetas no mercado negro; aceite, 3,75 a 30 ptas de estraperlo...). Así pois moitos estraperlistas e especuladores amasaron fortunas por mor da fame da poboación. 
OS INICIOS DA LIBERALIZACIÓN ECONÓMICA 
Nos anos 50 iníciase a recuperación económica. Esta recuperación baearase en 2 factores principalmente: As boas colleitas dos anos 50 e 51 que permitirán un excedente agrario, un dos factores que posibilitará a retirada definitiva da cartilla de racionamento en 1952; Os Acordos cos EE.UU. que suporán o fin do illamento e a entrada en España de divisas, materias primas, fontes de enerxía e bens de equipo que permitirán un desenvolvemento da industria, que se fará patente nas empresas dependentes do Instituto Nacional de Industria (INI). 
En 1941 créase o INI, a semellanza do IRI (Istituto de per la Reconstruzione Italiana) como un gran Holding da empresa pública co fin de promover e participar en empresas industriais, evitar o intervencionismo estranxeiro e paliar a falta de iniciativa da industria privada española. 
A partir dos anos 50 iniciará un gran desenvolvemento, sobre todo participando no sector da industria básica, aínda que en empresas pouco competitivas. Como integrantes do INI destacarán ENDESA de electricidade, ENSIDESA da siderurxia, SEAT de automoción, CASA de aviación, Bazán, de construción naval, Iberia... 
Algúns historiadores valoran negativamente a experiencia do INI, pola non coordinación existente entre este e a acción privada. Outros autores destacan a importancia do INI á hora de desenvolver e modernizar unha infraestrutura que puxo a base da política industrial dos anos 60. 
O DESENVOLVEMENTO ECONÓMICO DOS ANOS 60 
A entrada de tecnócratas vinculados ó Opus Dei no goberno de Franco de 1957, como Navarro Rubio, a entrada de España en organismos económicos internacionais, como o Fondo Monetario Internacional (FMI) e o Banco Mundial e o fracaso da política económica autárquica serán factores que propiciarán o cambio radical da política económica española que posibilitarán os investimentos de capital estranxeiro e a Liberalización económica que se plasmarán no Plano de Estabilización de 1959, que propiciará o desenvolvemento económico dos anos 60. 
As medidas liberalizadoras que impulsarán o desenvolvemento económico están contidas no Plano de Estabilización de 1959. 
O Plano pretende establecer un modelo de economía liberal, deixando atrás á Autarquía, aplicando unha serie de reformas propostas polo FMI e lideradas polos ministros tecnócratas do Opus Dei, entre os que destaca Laureano López Rodó, que contan co respaldo de Carrero Blanco, man dereita de Franco, e que aparecen no escenario político do franquismo a partir de 1957. 
O Plano recolle unha serie de medidas propostas polo FMI: 
Devaluación da peseta: favorecer a exportación e a entrada de divisas 
Limitación do gasto público: reducir o déficit público. 
Suba tipos de xuro e redución de préstamos: controlar a inflación 
Limitar a intervención estatal: Liberalizar os prezos, liberalizar o comercio. Liberalizar investimentos estranxeiros… 
Compromiso do Estado para evitar o déficit das empresas públicas, mellorar o sistema fiscal. 
Valoración do Plano de Estabilización: 
Rematou definitivamente coa autarquía e sentou as bases para o desenvolvemento económico dos anos 60. 
Despois dunha lixeira crise ata 1962 (debido ó reaxuste de salarios), o grupo de tecnócratas, liderado por López Rodó, puxeron en práctica medidas expansivas para a economía. As máis destacables serán os Planos de Desenvolvemento e a creación de Polos de Desenvolvemento e Grandes Áreas 
Planos de Desenvolvemento: Conxunto de reformas e medidas que pretendían o desenvolvemento da industria e que tiñan como principais obxectivos: 
- Incrementar o produto nacional 
- Alcanzar o pleno emprego 
- Progresiva integración da economía española na economía mundial 
- Distribución máis equitativa da renda 
- Flexibilizar o sistema económico 
Foron 3 os Planos de Desenvolvemento I (1964-66) II (1969-72) III (1972-75) 
Polos de Desenvolvemento e Promoción Industrial: 
Implantación de industrias en cidades que non dispuñan de ningunha instalación fabril. O seu obxectivo: Fomentar a industria en zonas tradicionalmente subdesenvolvidas As medidas para potenciar novas industrias foron: 
- Terreo industrial barato - Exencións fiscais - Subvencións para as industrias.
No 1º Plano, as cidades que se viron favorecidas con instalacións industriais foron: A Coruña, Vigo, Burgos, Valladolid, Zaragoza, Huelva e Sevilla. No 2º Plano: Oviedo, Logroño, Córdoba e Granada. 
Outro dos factores que posibilitará o desenvolvemento industrial será o investimento de capitais estranxeiros. Os investidores vían grandes oportunidades no mercado español, pois o punto de partida era moi reducido, ofrecía un alto grao de expansión (beneficiado ademais polo incremento de poder adquisitivo coa suba de salarios), así como o feito de atopar un marco laboral estable e reprimido e un sistema fiscal moi indulxente. A inversión dirixiuse sobre todo á industria química, comercio e alimentación. Viuse favorecida polo cambio de política económica cara ó Liberalismo, cando se permite a chegada de capitais, a partir de 1959, sempre e cando non superen o 50% total do capital da empresa. A maior parte dos capitais procedían dos EE.UU (40%), seguido de Suíza, Alemaña, Francia e Gran Bretaña. 
Con estas actuacións, o sector económico que experimentará un maior desenvolvemento será o industrial, o sector secundario superará ós outros sectores na década dos 70. O crecemento da Industria ata 1973 será dun 10% anual grazas á mellora da produtividade, a importación de maquinaria, tecnoloxía, petróleo e materias primas, á inversión estranxeira e os baixos custos salariais. 
A industria automobilística convértese na gran estrela do desenvolvemento industrial. En 1959, SEAT unha empresa do INI, filial da FIAT italiana, fabricaba 38.000 turismos ó ano, a fabricación era maioritariamente italiana e na factoría de Barcelona so se montaban ós vehículos, que neste momento saían a un prezo moi alto. Desde 1958 a 1973 a produción da industria automobilística creceu un 22% anual e vaise converter no motor da industrialización doutros sectores como o caucho, a siderurxia ou o refinado de petróleo. Este fenómeno foi posible pola alza do poder adquisitivo e do nivel de vida da clase media e da clase obreira (toda a produción estaba destinada ó mercado interior). O Seat 600 (versión española do Fiat 600) era un pequeno utilitario, relativamente doado de adquirir para unha crecente clase media que se empezaba a desenvolver a mediados dos 50. Empezaron a fabricarse en España en 1957 na factoría da Zona Franca de Barcelona. Polo seu baixo prezo, supuxo a primeira aparición masiva de automóbiles nas estradas españolas, pois o incremento da súa produción pola demanda crecente (as horas extraordinarias e as remesas da emigración permitiron o aforro para mercar o 600) fixo diminuír o seu prezo, converténdose no coche máis habitual (en 1970, 1 de cada 4 coches do parque automobilístico español era un 600). A factoría chegou a fabricar 300 coches ó día e ter máis de 10.000 traballadores. O 600 convertíase no símbolo do desenvolvemento económico, pero tamén dos cambios sociais e de costumes que se empezan a desenvolver nos anos 60 (a imaxe de familias enteiras saíndo os fins de semana e nas vacacións estivais enchendo as estradas españolas). 
Aínda que a SEAT seguirá sendo a principal empresa automobilística, irá perdendo cota de mercado coa proliferación de distintas empresas como Renault, que se instalará en Valladolid (o catro latas), Citröen en Vigo, Morris-Leyland, Chrysler, Ford... 
Tamén se desenvolven as outras industrias de consumo e as industrias de base. A diversificación da produción industrial provocou unha maior importancia da produción de electrodomésticos, do sector químico, industria farmacéutica, plásticos e deterxentes, e a alimentación. Reestruturáronse sectores tradicionais como o téxtil, a siderurxia e a construción naval e creceron industrias moi competitivas con baixos custos de produción como o vestido, o calzado e os mobles. A industria mineira mantívose a pesar da súa escasa rendibilidade. 
En canto á enerxía destaca a instalación de refinerías para a transformación e refinado de petróleo e a potenciación da construción de encoros (inauguracións recreadas polo NODO como imaxe do desenvolvemento) en toda a xeografía española (en Galicia 12, a metade de FENOSA). 
A construción experimentou tamén un notable desenvolvemento por mor do crecemento urbano, por mor do éxodo ruralm e das novas áreas urbanizadas como as de costa en relación co incremento do turismo (Benidorm, Marbella...). Tamén foi importante o incremento da construción de estradas e inicio das primeiras autoestradas. 
A política económica e o desenvolvemento viñeron favorecidos pola propia expansión da economía internacional. Esta expansión supuxo a demanda exterior de man de obra, a afluencia de capitais para o investimento na industria e o fluxo de divisas que xeraba o turismo. 
Un dos motores da economía española vai ser a exportación de man de obra, fundamentalmente a Europa. A emigración axudou a diminuír a presión demográfica (a industria española non era quen de aportar o número de postos de traballo necesarios para absorber o éxodo rural) e aportou unha remesa de divisas importante (nalgúns anos chegou a supoñer o duplo da exportación de cítricos). O Estado non só desalentou a emigración, senón que intentou encamiñala. Durante a década dos 60 máis de 100.000 españois abandonaban cada ano España. Máis do 90% dirixíanse a Europa, en concreto , e por orden de importancia, a Suíza, Alemaña e Francia. O 55% procedían de Andalucía e Galicia (25%), era fundamentalmente temporal e afectaba a homes (85%) novos (a maioría entre 25 e 30 anos). Unha grande parte da emigración feminina dirixiuse ó servizo doméstico, especialmente en Paría e a súa rexión circundante. 
O turismo converteuse en moi pouco tempo na principal industria nacional, nunha verdadeira revolución, triplicándose entre 1960 e 1966 o número de turistas. O incremento ven en relación co desenvolvemento económico dos países europeos, pois a maioría de turistas pertencen ás clases medias e baixas de Europa Occidental (Franceses, alemáns e británicos), un turismo de sol, pois se concentra no verán, e afectará fundamentalmente á España mediterránea. Nesta época en Europa occidental, pasada a posguerra, os traballadores son favorecidos polo incremento dos salarios, emprego fixo, vacacións pagadas e tamén pola redución de prezos do transporte aéreo. Os custos foron abaratados por compañías que facían reservas masivas de vos e habitacións de hotel para abaratar custos (a primeiros dos anos 70, un paquete vacacional dunha semana nun hotel dunha estrela na Costa do Sol custaba para os turistas británicos unhas 20 libras, o equivalente a 2 semanas de traballo).
En España o interese fundamental era o desenvolvemento económico e a atracción de divisas. O slogan que se popularizou foi Spain is different (aínda que para os turistas different significaba fundamentalmente barato) e viu  acompañado dun plan de infraestruturas, investimento en hoteis e pola desvalorización da peseta. Produciuse un proceso de urbanización brutal, fundamentalmente na costa do Mediterráneo, onde pobos enteiros se transformaron da noite á mañá, sendo significativos os casos de Benidorm, Torremolinos, Costa Brava, Mallorca.
Os ingresos polo turismo foron fundamentais para unha balanza de pagamentos positiva(equilibrando a balanza comercial negativa) e tiveron un papel decisivo para a industrialización e certas actividades económicas (fundamentalmente construción e servizos, entre os que destaca o transporte). Un dos aspectos máis significativos do seu desenvolvemento foi o que aportou a transformación dos hábitos sociais e culturais da poboación española que se abría de forma rápida ó modo de vida europeo. 
Valoración do desenvolvemento económico dos 60: 
Nos anos 60, na década do 600, prodúcense notables transformacións en España. Unha grande evolución demográfica grazas ó incremento da taxa de natalidade e o descenso da taxa de mortalidade, a época do Baby boom; unha transformación económica, baseada fundamentalmente na industrialización e que suporá que España se converta na décima potencia mundial en 1974; unha transformación social, influída pola apertura a outras formas de vida grazas ó desenvolvemento do Turismo e o contacto masivo e habitual con xentes doutros países. O nivel de vida dos españois mellorou considerablemente e, aínda que en niveis inferiores a Europa, o PNB creceu considerablemente e a renda per capita duplicouse entre 1964 e 1972. 
Sen embargo este crecemento tamén foi a costa dun importante éxodo rural e máis unha importante emigración con destino prioritario cara ós países europeos (Alemaña, Suíza, Francia...). O boom da economía veu acompañado tamén por escándalos económicos como o caso MATESA, especulación do chan, un urbanismo sen planificación (construción de mala calidade, chabolismo), forte impacto ambiental... 
O impacto da crise económica de 1973. Os últimos anos do franquismo estiveron influídos polo espallamento da crise. A Guerra do Yom Kippur entre Israel e os Estados árabes será a causa do inicio da crise económica de 1973, cando os países da OPEP, incrementar o prezo do barril do petróleo (entre outubro do 73 e xaneiro do 74, o prezo máis que se triplica, de 3 $ pasa a 11´6 $). Os distintos países tomarán medidas cara ó aforro enerxético e desenvolvemento de fontes de enerxía alternativas e outras tendentes a moderar a inflación na procura da diminución da demanda En España, o goberno de Arias Navarro foi incapaz de recoñecer a gravidade da crise e non tomou as medidas económicas necesarias, nin propuxo a redución do consumo, nin asumiu políticas de aforro enerxético. 
A taxa de paro incrementouse notablemente, pois ademais de sufrir o peche de empresas e redución de plantillas (especialmente na industria e na construción), a situación agravouse co retorno duns 150.000 españois que traballaban en Europa. 
Aínda que afectou a todos os sectores, os máis afectados foron o Turismo, a minería, a industria siderúrxica, a construción naval, o sector téxtil (vestido e calzado), a metalurxia, a maquinaria e o material de transporte. 
Coa crise quedarán patentes algunhas das eivas da economía española: 
- Unha economía excesivamente dependente da intervención do Estado. 
- Un sector público incapaz de estimular o desenvolvemento económico cun elevado endebedamento das empresas públicas 
- Un excesivo déficit comercial. 
- Dependencia tecnolóxica do estranxeiro 
- Un nivel baixo de competitividade por mor de: 
. A protección arancelaria, 
. Alto grao de monopolio 
. Escasa mobilidade da forza de traballo. 
A OCDE sinalaba ademais a falta de cultura empresarial en España e a falta de ambiente de iniciativas emprendedoras. A estas eivas uniuse, a consecuencia da crise, o incremento do paro e a necesidade da reconversión industrial
da economía española. 




EVOLUCIÓN DA INDUSTRIA DURANTE O FRANQUISMO:
1- 1939-1953. Estancamento industrial
2- 1953-1959. Recuperación industrial grazas ós acordos cos EE.UU.
3- Recesión 1959-1960. Impacto do Plan de Estabilización
4- 1963-1973: Desenvolvemento Industrial. Milagre español.
5- 1973- 1975: Crise económica de 1973. Crise de petróleo. Crise industrial xeral
1.Etapa. 1939-1953: Estancamento industrial
A industria en España non acadou o nivel anterior á Guerra Civil ata 1953. A política autárquica fai imposible que se obteñan as materias primas, enerxéticas (petróleo fundamentalmente), tecnolóxicas que a industria necesita. O tipo de cambio da peseta estaba sobrevalorado o que prexudicaba ás exportacións e impedía a chegada de divisas para financiar as importacións necesarias, ó que se unen as trabas á importación de materias primas e bens de equipo. Ademais o mercado interior era moi pobre debido ó descenso do poder adquisitivo, cun descenso de salarios próximo a un 50%. Doutra banda, a lexislación de 1939 clasificaba ás empresas segundo o seu valor militar, obrigaba á necesidade dun permiso estatal para restablecer novas empresas, restrinxía a participación de capital estranxeiro, establecía a obrigatoriedade de consumir produtos españois e limitaba a capacidade de importar bens de equipo e técnicas, así como o control férreo do comercio exterior.
     2ª Etapa. Recuperación industrial. 1953-1959
Nos anos 50, aínda que a política económica do franquismo segue sendo a mesma, asístese a certo crecemento económico e pulo da industria. A partir de 1951 vaise producir o achegamento a EE.UU, que vai supoñer o desbloqueo do comercio exterior e que favoreceu a importación de alimentos, bens de equipo e enerxía(petróleo) necesarios para a Industria de Base. En canto á industria de bens de consumo tamén experimentou un incremento que axudou a aliviar a balanza de pagamentos.
O intervencionismo do Estado favoreceu a formación de monopolios privados polo proteccionismo arancelario que evitaba a competencia exterior e animados polos altos prezos e baixos salarios.
Ante a conxelación salarial e a inflación, protestas dos traballadores. Para evitar tensións o Estado aprobaba subas de salarios. Aínda así os salarios son baixos.
Polo demais, o panorama económico froito da autarquía era bastante desfavorable. A inflación acadou o 15% en 1953, incrementouse a Débeda pública e o déficit da Balanza de pagamentos. En 1959 un informe da OECE xa advertía da posibilidade da suspensión de pagamentos do Estado e avogaba pola necesidade de rematar coa autarquía e impoñer unha política económica liberal.
3ª Etapa. Plan de Estabilización. Curta recesión. 1959-1960/62
O goberno dos tecnócratas do Opus Dei, López Rodó... seguindo as indicacións da OECE e do FMI levaron adiante en 1959 O Plan de Estabilización que rematará coa política económica autárquica do franquismo. Os obxectivos fundamentais do Plan eran Reducir a inflación (elevación dos xuros, limitación de créditos bancarios, conxelación salarial...), Reducir a Dèbeda Pública (compromiso do goberno a axustar os gastos ós ingresos), equilibrar a Balanza de pagamentos, Convertibilidade da peseta (pasa de 1$ por 40 ptas a 1$ por 60 ptas: permitirá a entrada de créditos internacionais, s. t. de EE.UU) e, fundamentalmente, a Liberalización do mercado interior (Elimínanse organismos interventores e regulamentacións de prezos) e liberalización do mercado exterior (liberalización progresiva de importacións, mercadorías, capitais...).
A consecuencia inmediata foi unha recesión desde a 2ª metade de 1959 e principios de 1960/62, debido á conxelación de salarios, fortes descensos do consumo e de investimentos e incremento do paro que veu acompañada por un incremento da emigración española a Europa. A crise xa queda superada en 1962.
4 Etapa. 1963-1973. O Milagre español. O desenvolvemento industrial.
Os efectos da nova política instaurada polo Plan de Estabilización de 1959 fixéronse notar a partir dos inicios da década dos 60. A balanza de pagamentos acadará superávit, incrementaranse as reservas de divisas ( pasarase de – 2 millóns de $ a + de 500 millóns en 1966). A inflación reducirase, dun 12´6% en 1958 a un 2´4% en 1960. Incrementouse a inversión exterior en España e a actividade turística. Incorporáronse tecnoloxías en diversas industrias como a química, metal, maquinaria. Substituíronse imputs da industria, o carbón foi substituído polo petróleo e a electricidade, os materiais sintéticos foron substituídos polos plásticos...
A partir da década dos 60, co abandono da autarquía e a liberalización da economía coa entrada de tecnoloxía e capitais estranxeiros e a apertura do mercado nacional e internacional, España vai experimentar un crecemento económico, fundamentalmente na actividade industrial, sector maioritario nesta década (algúns economistas afirman que de sinalar algunha etapa para a Revolución industrial en España, sería a década dos 60 do s. XX). O crecemento económico supuxo o incremento do nivel de vida e o aumento do consumo de bens que, xunto coa exportación (incrementouse un 41% anual durante a década), son factores que favorecerán a industria española. A exportación beneficiou a industria do calzado, coiro, madeira e papeleira.
O crecemento industrial foi superior ó crecemento económico xeral (Crecemento PIB 6´2% anual, Industria 10´4%). O crecemento foi lento nas industrias tradicionais, téxtiles...agás no calzado; mentres que foi rápido nas industrias básicas, na Industria Química, especialmente para a fabricación de ácido sulfúrico e abonos nitroxenados (que se corresponde coa crecente capitalización e o desenvolvemento da técnica na agricultura) e na Farmacéutica. Nesta década nacerán ademais as industrias petroquímicas e de plásticos. Pero o paradigma do crecemento industrial e tamén de transformación social será a industria do automóbil, que entre 1958 e 1973 creceu un 22% anual. O seu crecemento ven acompañado pola alza do nivel de vida e poder adquisitivo e serviu como motor para outras industrias como o caucho, a siderurxia, refino de petróleo...
5-1973- 1975: Crise económica de 1973. Crise de petróleo. Crise industrial xeral
A Guerra do Yom Kippur en 1973 que enfrontou a Israel con Exipto e Siria e outros países árabes trouxo como consecuencia a coñecida crise do petróleo de 1973. Ante a axuda dos países occidentais a Israel (USA, Francia, Reino Unido...), os países da OPEP, maioritariamente árabes, decidiron incrementar o prezo do petróleo, enerxía da que dependían case en exclusividade os países europeos(o prezo pasou de 3 $ a case 12 $). O incremento do prezo do combustible xenerou un incremento da inflación e do paro. Os investimentos caeron notablemente así como a actividade da Industria, da construción, dos servizos e da Banca (ata 1984 o crecemento industrial foi -2´2% anual).





Cambios nos comportamentos sociais e formas de vida: 
A Liberalización da economía, a industrialización, o éxodo rural, o impacto do Turismo e da emigración exterior axudaron a construír unha sociedade máis aberta e plural, a medida que se ían impoñendo hábitos sociais e culturais que predominaban en Europa. 
O fenómeno social máis característico dos anos 60 e 70 foi a aparición dunha clase media, asociada á urbanización e ás actividades terciarias, máis dinámicas, formada por profesionais, técnicos, traballadores da Administración, que aínda que cativo, tivo un influxo social e cultural moi notable.
A partir dos anos 50, e especialmente na década dos 60, aumentou, mellorou e variou a dieta alimenticia en España. Incrementáronse as posibilidades de posuír unha vivendas en propiedade grazas ós programas de construción de vivendas protexidas (case 4 millóns entre 1961 e 1971).
Ademais, en relación co crecemento económico e da capacidade adquisitiva, asístese a un maior acceso ós bens de consumo entre os que destacou o equipamento doméstico, co incremento do consumo das familias españolas de neveiras, lavadoras, televisores (ó final do período) e, fundamentalmente o automóbil, converténdose o Seat 600 no modelo máis difundido e popular e a imaxe das viaxes familiares, que empezarían a xeneralizarse nesta época nos períodos de vacacións pagadas.
Mellorou considerablemente a hixiene e a saúde grazas á xeneralización da Seguridade Social. A Lei de Bases da Seguridade Social de 1963 permitiu que un número crecente de españois accedera, coa nova Seguridade Social,  accedera a pensións de xubilación, ao tempo que se estendeu a cobertura sanitaria (aínda que non se completaría ata os inicios dos anos 90).
[bookmark: _GoBack]Por influencia do Turismo producíronse cambios na estética e na moda, pelos longos ó estilos dos Beatles (tocaron en España en 1964), o uso do pantalón pola muller, bikinis...Déronse tamén importantes cambios nos gustos musicais, cantautores defensores das liberdades e da democracia (Labordeta, Serrat, Raimond, Paco Ibáñez, Lluís Llach...), difusión de grupos de Rock, novos bailes e grupos musicais... Nos últimos anos do Franquismo, houbo certa apertura intelectual que se manifestou no nacemento de importantes revistas como Cuadernos para el Diálogo, publicación de carácter político dirixida polo demócrata cristián Joaquín Ruiz-Giménez. Tamén se produciu ó inicio dos 70 unha idade de ouro para as revistas de humor que se converteron en instrumento da crítica á Ditadura e de reivindicación democrática. Entre elas pódense distinguir La Codorniz, Hermano Lobo, El Papus...Sen embargo o Réxime, durante os seus últimos anos, castigou a estas publicacións con multas e suspensións.
As actitudes, normas de conduta e a ríxida moralidade da posguerra foron superándose grazas ás transformacións que se foron implantando paulatinamente. Dunha banda, foise desenvolvendo un progresivo proceso de laicización e secularización que foi afastando a influencia das ríxidas normas morais da Igrexa católica. A influencia dos medios de comunicación e, sobre todo, a entrada masiva de turistas favoreceron actitudes menos intransixentes. A concepción cristiá tradicional foi pouco a pouco substituída por unha sociedade máis permisiva e consumista (os primeiros bikinis de estranxeiras nas praias provocaron as protestas de sectores ancorados no pasado). Doutra banda o Concilio Vaticano II xa promovera cambios na sociedade, aparición dos curas obreiros e das comunidades de base máis achegados ó pobo e ós seus problemas.
Doutra banda, a xeneralización do acceso á ensinanza básica de todo/as o/as españois/las e o aumento significativo de universitario/as. A Lei xeral de Educación de 1970 reorganizou o sistema educativo, impoñendo a escolaridade obrigatoria ata os 14 anos, e posibilitou o incremento da poboación escolarizada en todos os niveis (Por primeira vez o orzamento educativo superou ó das Forzas Armadas). A xuventude vai representar o sector social con máis arelas de protagonizar un cambio cultural, estético e sexual, ó mesmo tempo que se convertía nunha dos principais sectores opositores á Ditadura, como foi bo exemplo a Universidade en España na última etapa do Franquismo.
Ademais asistiuse á modificación da estrutura familiar. O modelo de familia ampla, propio dos ambientes rurais, á familia nuclear, pais e fillos, típica do mundo urbano. Un modelo maioritario en Europa que se foi difundindo grazas ó turismo, a influencia dos medios de comunicación, as viaxes ó estranxeiro, o éxodo rural e o fenómeno de urbanización.
Un aspecto esencial foi o cambio do papel da muller. Vaise ir superando o papel da muller supeditada ó fogar e dependente do marido, grazas ó acceso ó estudo e á incorporación ó traballo asalariado. Este cambio vai acompañado pola difusión do feminismo que avogaba pola igualdade entre sexos en todos os ámbitos. Sen embargo, un decreto de 1970 propoñía aínda “Harmonizar o traballo por conta allea da muller co cumprimento dos seus deberes familiares, singularmente como esposa e nai”, e a realidade era que a grande maioría das mulleres traballaba no servizo doméstico e sufría unha grave discriminación en moitos sectores (en 1970 só un 20% dos traballadores públicos eran mulleres).

